MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 88

L-Erbgħa, 2 ta’ Ġunju, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:08 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Glenn Bedingfield; l-Onor. Ian Castaldi Paris; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; l-Onor. Ryan Callus (sostitut tal-Onor. Chris Said); u l-Onor. Emmanuel Mallia (sostitut tal-Onor. Clayton Bartolo, Ministru għat-Turiżmu u l-Protezzjoni tal-Konsumatur), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 87, li saret fis-26 ta’ Mejju 2021, ġew konfermati.

KORRISPONDENZA

Korrispondenza, mibgħuta mis-Sur Brian Tonna, li tinkludi parti minn dokumentazzjoni mitluba mill-Kumitat. (Dok. 189)
 
Covering letter datata 31 ta’ Mejju 2021, mibgħuta minn Dr Giannella de Marco, għan-nom tas-Sur Paul Apap Bologna, flimkien ma’ numru ta’ dokumenti mitluba mill-Kumitat.  (Dok. 190)

Iċ-Chairman qal li l-korrispondenza msemmija kellha tittella’ fuq il-website tal-Parlament.
 
INFORMAZZJONI LILL-KUMITAT

Iċ-Chairman informa lill-Kumitat li fil-ġranet li għaddew, hu, bħala Chairman tal-Kumitat, u l-Ispeaker, kienu ġew innotifikati b’rikors ta’ kawża Kostituzzjonali li fetaħ is-Sur Brian Tonna fil-konfront tagħhom. 

[bookmark: _Hlk66089420]KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mis-26 ta’ Mejju 2021 id-diskussjoni dwar dan ir-rapport.


PERMESS LILL‑MEDIA

Il‑membri tal-media li kienu preżenti ngħataw permess sabiex jidħlu jieħdu filmati u ritratti tal-ewwel ftit minuti tat-testimonjanza tax-xhud.  

Fis-2:14 p.m. is-Sur Paul Apap Bologna, akkumpanjat mill-Avukat Giannella de Marco bħala l-assistent legali tiegħu, daħal fil-Kamra tal-Kumitat u kompla jagħti x-xhieda tiegħu bl-istess ġurament li ngħata f’laqgħa preċedenti. 

Waqt ix-xhieda tiegħu s-Sur Apap  Bologna ġie mistoqsi mill-Onor. Karol Aquilina għalfejn irriżenja minn direttur ta’ ElectroGas Malta Ltd u EGM Holdings Ltd, però Dr Giannella de Marco oġġezzjonat għal din id-domanda għax qalet li kienet toħroġ barra mir-rapport tal-Awditur Ġenerali. 

Iċ-Chairman qal li skont regola numru 16 tal-“Guide for PAC witnesses”, ix-xhud kien obbligat iwieġeb sakemm ma jkunx hemm Membru tal-Kumitat li jitlob li d-domanda tintbagħat għand l-Ispeaker sabiex jiddeċiedi hu jekk hijiex ammissibbli. Għalhekk huwa staqsa lill-Membri tal-Kumitat jekk kienx hemm minnhom li xtaq jirriferi d-domanda lill-Ispeaker.

L-Onor. Glenn Bedingfield qal li ma kienx hemm għalfejn imorru għand l-Ispeaker bid-domanda għax diġà kien hemm ruling tal-Ispeaker li jgħid li huwa ċ-Chairman li jrid jirregola f’każijiet simili.

L-Onor. Alex Muscat talab li jiġi nnutat li ċ-Chairman tal-Kumitat kien qiegħed jinjora dak ir-ruling, filwaqt li l-Onor. Bedingfield talab li jiġi nnutat li kienu qegħdin isiru mistoqsijiet li ma kenux pertinenti għall-investigazzjoni li kien qed jagħmel il-Kumitat. 

Fit-3:14 p.m. is-Sur Paul Apap Bologna u Dr Giannella de Marco intalbu joħorġu barra mill-kamra tal-Kumitat sakemm il-Kumitat jiddelibera. 

L-Onor. Glenn Bedingfield qal li n-naħa tal-Gvern kienet qed tipproponi li meta jkun hemm oġġezzjoni għal domanda, jittieħed vot, għax għandu jkun il-Kumitat li jiddeċiedi jekk domanda hijiex ammissibbli jew le, mhux l-Ispeaker.

Fit-3:22 p.m. is-Sur Paul Apap Bologna u Dr Giannella de Marco reġgħu intalbu jidħlu fil-Kamra tal-Kumitat.

Is-Sur Apap Bologna kien mitlub sabiex jipprovdi lill-Kumitat l-ammont li GEM Holdings Ltd irċeviet f’termini ta’ success fees.

Fit-3:56 p.m. is-Sur Apap Bologna temm jagħti x-xhieda tiegħu għal din il-laqgħa.

Id-diskussjoni dwar dan ir-rapport kienet interrotta u baqgħet aġġornata.

Fit-3:59 p.m. iċ-Chairman aġġorna l-Kumitat għal data li kellha tiġi kkomunikata aktar ‘il quddiem.

